Nafarroako Parlamentuko Mahaiak, 2013ko apirilaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Aralar-Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita geldiaraz ditzan Prestazio Handiko Trenaren Nafarroako tartean egiten ari diren lan guztiak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko apirilaren 29an

Lehendakaria: Alberto Catalán Higueras

MOZIOAREN TESTUA

Aralar-Nafarroa Bai parlamentu-taldeko eledunaren ondoko Asun Fernández de Garaialde y Lazkanok, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatu eta bozkatzeko.

Egoera ekonomikoa, soziala, enpleguarena, zerbitzu publikoena, desoreka sozialena eta lurraldeen arteko desorekarena larria den honetan, Nafarroako Gobernuak setati jarraitzen du bere esanetan urriak ditugun baliabide publikoak Prestazio Handiko Trenaren Nafarroako lanei ekiteko erabiltzeko asmotan. Eta hori, lan horiek Estatuaren eskumenekoak izanda eta obren plangintza lotu gabe egonda, azkenean osorik eginen ote den berme nahikorik gabe.

Nafarroako Gobernua lehiaketara ateratzen eta esleitzen ari den obrak ez dira obra zibil osoaren zati txiki bat besterik. Hala, Estatuaren esku jarraitzen dute Nafarroako trazaduraren zati handienak, bai eta Aragoiko edo EAEko lotuneek eta obren alderdi teknikoak ere.

Jaso ahal izan ditugun azken informazioetatik ondoriozta daiteke azpiegitura horiei buruzko hasierako proiektua auzitan egon litekeela eta erabakiak hartzen ari litezkeela beste aukera batzuei buruz, zeinak zeharo ezberdinak, merkeagoak, inpaktu txikiagokoak eta kostuaren eta justifikazioaren aldetik askoz ere arrazoizkoagoak baitira.

Hori horrela balitz, dagoeneko egiten ari diren obrek edota Nafarroako Gobernuak adjudikatzekoak dituenek ez lukete zentzurik izanen, eta are gerta liteke ezertarako ez balio izatea, halako moduz non baliabide publikoetatik milioi pila bat alferrik galduko liratekeen. Horrek esan nahi luke, praktikan, Nafarroa egiten ari den obrak ez lukeela segidarik izanen ez mutur batetik ez bestetik, eta bihur litekeela porlanezko korridore bat, errailik, linea elektrikorik eta trenik gabea.

Aurrekoarengatik, uste dugu Nafarroako Gobernuaren jarrera ausarkeria dela; alegia, baliabide publikoak alferrikako gastu batean erabiltzen aritzea, eta, aldi berean, murrizketa sozialetako politika bat egitea, enplegua sortzera bideratutako jarduera ekonomiko inolakorik ez izatea, edota zerbitzu publikoak etengabe desmuntatzen aritzea.

Arrazonamendu horiek oinarri, honako mozio hau aurkezten diogu Parlamentuko Osoko Bilkurari, erabaki-puntu hauek dituena:

Erabaki proposamena:

1. Nafarroako Parlamentuak Nafarroako Gobernua premiatzen du berehala gelditu ditzan Prestazio Handiko Trenaren Nafarroako zatian egiten ari diren obra guztiak. Halaber, premiatzen du eten dezala obra berrien adjudikazio oro.

2. Nafarroako Parlamentuak Nafarroako Gobernua premiatzen du negozia ditzan, adjudikazioak hartu zituzten enpresekin, kontratuak amaitzeko edo enpresei adjudikazio horiengatik konpentsatzeko moduak, indarrean diren kontratuak bertan behera geldi daitezen Prestazio Handiko Trena dela-eta Nafarroan exekutatzen ari diren obretan.

3. Nafarroako Parlamentuak Nafarroako Gobernua premiatzen du negoziaketa bat jar dezan abian Estatuarekin eta Adifekin, bi aldeek sinatu zuten hitzarmena amaitutzat emateko eta zehazteko zein den Nafarroari ordaindu behar zaion obra-partearen kostua, hitzarmena indarrean egon den bitartean exekutatu denari dagokiona.

Iruñean, 2013ko apirilaren 24an

Foru parlamentaria: Asun Fernández de Garaialde y Lazkano

